Avgerð

 tikin av Skatta- og avgjaldskærunevndini 23. oktober 2008

J. nr.: 08-03-33-44

Evni: Kærufreist

Skatta- og avgjaldskærunevndin avgjørdi at nokta at gera frávik frá kærufreistini.

Kærufreist. Frávik ikki loyvt

- kærufreist

- lóg um Toll- og Skattafyrisiting § 24
Kært varð 6 dagar ov seint. Skatta- og avgjaldskærunevndin metti ikki grundgevingar kærarans, at tað var hægsta summartíð, var slík serlig orsøk, at hetta gav grundarlag fyri at vikja frá kærufreistini. Skatta- og avgjaldskærunevndin noktaði at gera frávik frá kærufreistini.

Kært er um, at TAKS hevur sýtt fyri afturrindan av mvg av skrásetingargjøldum av akførum, sum kærarin hevur keypt 29. mai 2000 og 11. september 2002.

  Avgerðin hjá TAKS er dagfest 7. juli 2008. Kæran er dagfest 13. august 2008 og var Kæru​stovn​inum í hendi 14. august 2008. 

Kærarin vísur á, at orsaka av summarferiu varð kæran ikki send inn fyrrenn 13. august. Øllum kunnugt var hægsta summartíð og hann var farin í summarferiu. 

   Spurdur nærri, nær hann var í summarferiu, hevur kærarin upplýst, at hann minnist ikki dato fyri móttøku, men hann fór til Suðuroy áðrenn ólavsøku og kom ikki norður aftur, fyrr enn freistin var farin. 
Avgerð hjá Skatta- og avgjaldskærunevndini
Sambært § 24, stk. 2 í lóg um Toll- og Skattafyrisiting, skal kæra vera send, áðrenn 4 vikur eru lidnar frá tí, at kærandi fekk boð um avgerðina.

   Avgerðin er dagfest 7. juli 2008 og má roknast við at verða móttikin 10. juli 2008. Fýra vikur frá hesum degi er 7. august 2008. 

   Kravið er sostatt, at kæran skal verða send, áðrenn hesin dagur er liðin, fyri at verða rættstundis. Kæran er dagfest 13. august 2008 og er innkomin til Kærustovnin 14. august 2008. Kæran er sostatt send 6 dagar ov seint. Útgangspuntkið er tí, at kæran verður ikki tikin til viðgerðar.

   Heimild er tó til at gera frávik frá kærufreistini, um nevndin heldur fullgóð forføll vera, jbr. § 24, stk. 3.

Kæruvegleiðing er givin í avgerðini og eisini upplýsing um freistina at kæra. At tað er hægsta summartíð er ikki í sær sjálvum nógmikið til at loyva frávik frá kærufreist. Eftir upplýsingum hevur kærarin verið heima, tá avgerðin er fráboðað, men hevur bíða við at kæra, til hann er afturkomin úr feriu. 

Skatta- og avgjaldskærunevndin metti, at grundgevingar kærarans fyri ov seinu kæruni talaðu ikki fyri at siga, at fullgott forfall er. Skatta- og avgjaldskærunevndin avgjørdi tí at nokta at gera frávik frá kærufreistini.

